
VooRwooRd

Liewe Graad 12-leerder

Veels geluk – dis jou laaste skooljaar....!   :-)

Besef jy dat jy aan die einde van matriek oor al die werk wat jy in Graad 10, Graad 11 en 
Graad 12 gedoen het, geassesseer word? Moenie skrik nie – dink hieroor: soos in baie 
ander vakke, het jy in RTT elke jaar ’n bietjie meer geleer oor wat jy in die vorige jaar geleer 
het. 

Die inhoud (veral die teorie) word in Graad 11 en 12 herhaal, en daar word ook baie op 
vorige werk uitgebrei. Dit beteken dat alle sleutelkonsepte waarvan jy in Graad 10 en 11 
geleer het, ook in hierdie boek verskyn. Ons het dit vir jou selfs nog makliker gemaak deur 
vir jou ’n woordelys agter in die boek in te sluit wat die belangrike terme van al drie jare se 
werk bevat. 

Wat die praktiese werk (woordverwerking, sigbladverwerking, databasisse en webontwerp) 
betref het ons seker gemaak dat ons baie Graad 10 en 11-werk in die aktiwiteite insluit. 
Saam met die nuwe werk hersien en oefen jy dus ook jou Graad 10 en 11-vaardighede! 

’n Groot pluspunt van hierdie boek is al die video’s wat op die DVD ingesluit is. Die video’s 
illustreer en verduidelik praktiese aktiwiteite en ons dui vir jou in die boek aan vir watter 
aktiwiteite daar ’n video verskaf word. Die video’s is net in Engels, en werk met Engelse 
data. Jy sal die video’s egter maklik kan verstaan, want die werk word eenvoudig verduidelik, 
en daar word ook die heeltyd geïllustreer of gewys hoe om dit te doen. 

Jy sal sien dat hierdie handboek baie aktiwiteite bevat. Hou in gedagte dat die aktiwiteite net 
so belangrik soos die inhoud is! Hulle is daar sodat jy die werk kan inoefen, en ook sodat 
jy self kan sien watter werk jy weer moet hersien. Die aktiwiteite skep vir jou ’n wonderlike 
geleentheid om al die nodige kennis en vaardighede te bemeester – maar dan moet jy hulle 
natuurlik behoorlik deurwerk. 

Rekenaars is deel van jou lewe, en sal ook na matriek deel van jou lewe bly – of jy nou gaan 
werk, eers gaan swot, of jou eie besigheid gaan begin. Wat jy in hierdie vak (en boek) leer, 
gaan jou definitief baie in jou persoonlike en professionele lewe help!

Ons hoop jy het ’n lekker en suksesvolle matriekjaar!

Die Study Opportunities-span

